
Саран ошонь 26-це лицеень эрзянь ды мокшонь кельтнень тонавтыця
Тиринь масторонтень вечкемась тонавтомань ёнксонть 
вельде эрзянь келень тонавкстнэсэ (Формирование патриотизма обучающихся посредством воспитательного потенциала на уроках эрзянского языка)
Тиринь масторонтень вечкемась од ломантнень ютксо – те неень шкань эрямосонть ламо путовкстнэстэ вейкесь. Тонавтницянтень эсь эрямонь кинь кочкамось зярдояк арасель шожда тевекс, ды неень стака шкасто сон седеяк пек стакалгадсь. Истя эрси секс, мекс неень шкасто ламо ёнкстнэ ванновить лия пельде, конатневтеме ломанентень стака невтемс эсь прянзо алкуксонь ломанекс. Тень лангс ванозь эряви тешкстамс – весе стакачитнень изнямокс кармить лововомо эсь тиринь масторонтень ды раськентень вечкемась.
Лиси, «Тиринь масторонтень вечкемась тонавтомань ёнксонть 
вельде эрзянь келень тонавкстнэсэ» кочказь темась ловови пек эрявиксэкс.

Прявт таркась тесэ максови тонавтомань кудотненень. Тонавтыцятнень прявт путовксост карми истямо: вельмевтемс тиринь масторонтень вечкеманть кода сехте питней ёнкс, путомс од ломаненть эйс эрямонь сеть ёнкстнэнь, конатнень сон невтьсынзе эрьва кодамо важодемань тевсэ.
Те теманть лангсо важодемстэ минь аравтынек истят путовкст:

- ванномс домкасто «тиринь масторонтень вечкема», «тиринь масторонтень вечкемань кастома» валзюлмавкстнэнь смустест;
- содамс эрзянь келень тонавкстнэсэ тонавтомань ёнксонть кода тувтал, кона максы тонавтницятненень вечкемс тиринь масторонть;

- кастомс тонавтницятнень ютксо тиринь мастордо вечкемадонть содамочитнень.
Тиринь масторонтень вечкемань ёжомарямось – те эрявикс ды топавтовиця путовкс эрьва тонавтыцянть икеле. Мекс-бути ловови тень эйсэ теить ансяк историянь, литературань, географиянь ды биологиянь тонавтыцятне. Лия жо тонавтыцятне аволь свал бажить саемс мельс эсест тонакстнэсэ тонавтомань ёнкстнэнь ды сюлмить тень шкань а сатоманть марто, топавтыть прявт аравтлувтнэнь ды путовкстнэнь. Ламотне стувтнить сень 
ланга – эрьва тонавтома кудонть прявт путовксокс ловови ломаненть духовно-нравственной ёндо кастомась, тиринь масторонтень вечкемась.
«…тиринь масторонтень вечкемась ушодови эсь кудораськентень, эсь кудонтень, эсь тонавтома кудонтень вечкемастонть. Шкань-шкань сон касы. Касоманть марто сон тееви истя жо вечкемакс эсь тиринь ошонтень, эсь тиринь велентень, эрицятненень. Тиринь масторонтень вечкемась ловови весе гуманитарной наукатнень прявт юрокс, тонавтомань юрокс…», – ловсь содавикс филологось, академикесь Д. С. Лихачёв.
Тиринь масторонтень вечкемась парсте ды домкасто ютавтови эрзянь келень тонавкстнэсэяк. Косо, бути аволь тиринь келень тонавкстнэсэ эйкакштнэ седеяк пек кармить вечкеме эсест келест ды лия кельтнень, культуранть. Келенть содамонь пачк вельде кармить вечкеме эсь масторост. Эрзянь ды мокшонь кельтне кандыть покштояк покш смусть, секскак сынст эрявить аволь ансяк ванстомс. Сынст эряви домкалгавтомс ды эряви кортамс лангсост эрьва чистэ эрьва косо мезеяк лангс апак вано. Те минек сехте питне казне покштянок-сырькаенек ды тетянок-аванок пельде. Ды ней сась шка максомс кельтнень коряс содамочитнень весе лиятненень.
Покш важодема тиринь масторонтень вечкеманть коряс ютавтови эрьва пурнавкссо (классо). Пек паро лездыцякс тень коряс ашти дидактикань эрьва кодамо лездамопелесь. Сон седе домкасто арсевти эйкакшонть се арсеманть, ёжомарямонть лангсо, кона седеяк пек кирвазтьсы потсонзо тиринь масторонтень вечкеманть (тевтнень невтемась).

Теде башка покш тонавтомань-кастоманть смусть кандыть валмеревкстнэяк, конат нолдавить тевс эрьва кодамо тематнень ванномсто эрзянь ды мокшонь кельтнень тонавтомсто (валмеревкстнэнь невтемась).
Тиринь пертьпельксэнтень вечкемась – те ламо эскелькстнэстэ вейкесь, кона невти вечкеманть тиринь масторонтень, ды тесэ пек ламось карми неявомо эрзянь ды мокшонь кельтнень тонавтыцянть эйстэ, секс мекс ансяк сон теи эйкакштнэнь содавиксэкс тиринь масторонь поэтикань ёнксонзо марто. Пертьпельксэнть ланга кортамсто минь сеедьстэ пшкалетяно сёрмадыцятненень, валморонь сёрмадейтненень, конат артасть вирень ды паксянь, иневедень ды пандонь а стувтовикс артовкст. Тонавтоманть лездамопельтнесэ (учебниктнесэ) васттано содавикс эрзянь ды мокшонь сёрмадейтнень ламо текстт пертьпельксстэ, системной важодемась максы тенек сёрмадомс эсенек сёрмадовкст: «Пертьпельксэнь вечкевикс таркам», «Монь ошом», «Монь велем», «Эйкакшпингень куром» ды лият.  

Кастомань покш смусть канды валкстнэнь, кортамолезкстнэнь, кулялопатнень, методиканть лездамопельтнень марто важодемаськак. Меельце шкасто тонавтыцятне сынсь теить-анокстыть валкст, кортамолезкст ды лия лездамопельть. 
Эсь тиринь раськенть, культуранть чачомазо-касомазо лезды седе тов покш мель марто содамс лия раськетнень историяст ды культураст. Ды тесэ покштояк покш смусть канды эйкакштнэнь содавтомась эрзятнень ды мокшотнень кезэрень важодемаст марто, конат невтезь минек тонавтома кудонь (лицеень) эрзянь ды мокшонь культурань куншкасо. 

Истя жо тиринь масторонтень вечкемань кастомась парсте невтеви искусстванть вельде: музыкась (Кирюков, Кошелева); валморонь сёрмадомась (Арапов, Люлякина); артомась (Эрьзя, Сычков, Макаров, Дырин, Коротков). Сынь максыть эйкакштнэнень седе домкасто арсемс сеть ломантнень ланга, конат теизь содавиксэкс минек Эрзянь-Мокшонь масторонть.
Тиринь масторонть вечкемс весе вийсэ киньгак а кармавтсак. Секскак тесэ эрявить муемс, кочкамс истят технологият ды лездамот, конат кармавольть бу мельспарокс тонавтницятнень туртов. Сехте мельстуицякс, монь койсэ, аштить налксемань технологиясь, проектэнь методось, ИКТ-технологиясь.
Минек тонавтома кудосо важодемань покш изнямокс ловови се ёнксось, зярдо тонавтницятне васня домкасто арсить ды ансяк мейле поладыть тонавтнемаст кадетэнь тонавкстнэсэ. Тиринь масторонтень вечкемань коряс содамочитне невтевить эрзянь ды мокшонь кельтнень коряс олимпиадатнесэ, научно-практической конференциятнесэ ды лия пелькстамосо.

 Минек важодемань а шожда тевсэнть покш, неявикс таркасо ашти сонсь тонавтыцяськак. Невтемга, се шкань перть, зярс важодтяно, минь ёвтнинек важодеманок ланга кода Россиясо, истя омбомасторсояк: VII-це финнэнь-угрань раськетнень Весемасторонь конгрессэ (Венгриясо), ХI-це финнэнь-угрань од ломанень Весемасторонь конгрессэ (Суомисэ), эрзянь ды мокшонь кельтнень читнесэ (Эстониясо), «FUROR» финнэнь-угрань од ломанень Раськеютконь промкссо (Россиясо, Комисэ). Теде башка Лоранд Этвёш лемсэ Венгрань университетсэ венгрань кельсодыйтнень марто анокстазель «С высоты птичьего полёта» интерактивной лездамопелесь. Ды аволь умок минек университетэнь финнэнь-угрань культурань лабораториянть марто анокстазель финнэнь-угрань кортамолезкс, кона маштови весенень ды истя жо 2018-це иень Весемасторонть пильгеоскань пелькстамонь ютавтомань шкасто.
Тиринь масторонь вечкемантень кастомась-тонавтомась – те неень шкасто неявикс стакачи. Те тонатыцятнень весе стакачитнень киуло. Мон кода тонавтыця, кода эсь масторонь эриця парсте чарькодян – истямо тевесь веши домка ваннома, ламо ёндо ваннома ды эрьва чинь важодема. Секскак минек важодемась ды тиринь масторонок кисэ аштемась – те вадря невтевкс касыця од ломантнень туртов.

Кода вишка чувтыненть азорозо бажи кемекстамс ундокстнэнь, истя тонавтыцяськак бажи максомс эйкакштнэнень ламо содамочить ды сынь седеяк пек кармить вечкеме эсь тиринь масторост.

